
Entre as centrais hidráulicas más grandes do mundo están as de Itaipu (Brasil), Hoover (EEUU),
Yan-Tse (China) e Yaziretá (Arxentina-Paraguai). A grande vantaxe da enerxía eléctrica é
que se pode transportar alí onde se necesite e non só iso, senón que se pode reconverter
non só en enerxía mecánica, mediante o emprego de máquinas eléctricas de todo tipo, senón
en luz ou en calor. E esta utilidade é a que, ademais de facer máis rendibles as industrias e
máis cómodo o traballo operario, grazas a ela os fogares humanos hoxe en día son máis
confortables ca nunca: a auga dos ríos, por medio de aproveitamento limpo, e a utilización
sostible da enerxía, fai funcionar as nosas batedoras, as nosas lámpadas, a nosa calefacción,
os nosos frigoríficos, os nosos ordenadores, os nosos televisores... E a auga, ó estar formada
por hidróxeno e osíxeno (H2O), tamén é fonte de enerxía para motores de hidróxeno ou pilas
electrolíticas.

Todos os corpos que están situados a certa altura posúen unha enerxía chamada potencial.
Esta enerxía depende da forza de gravidade da Terra, da masa que teña o corpo e da altura
á que se atope. As leis da física dinnos que esta enerxía tende a ser o máis pequena posible.
Por iso, a auga, como é un líquido, tende a esparexerse ocupando toda a superficie. Cando
chove ocorre iso, a auga é atraída pola terra e cae. Ó chegar á superficie esparéxese e vai
buscando sempre os lugares máis baixos ata chegar ó mar. Isto todo o mundo sabe, pero no
que non soemos reparar é que segundo vai caendo e escorrendo pola canles e os leitos dos
ríos, a auga vai liberando a súa enerxía potencial e transformándoa en enerxía cinética ou
enerxía do movemento. Entre os saltos máis importantes do mundo salientan os de Iguazú
(Arxentina), as cataratas Victoria (Zambia e Zimbabwe), Niágara (Canadá), ou Salto Ángel
(Venezuela).

Desde tempos moi antigos, os seres humanos comprendemos que a enerxía do movemento
da auga podería ser aproveitada para producir un traballo. Así demos en argallar e buscar as
maneiras de poder usar esa enerxía para realizarmos algún labor da vida cotiá, transformándoa
en enerxía mecánica.

Produto do enxeño humano naceron os muíños, as aceas, os batáns e os folóns, que non son
máis ca unhas rodas e unhas pancas, máquinas en fin, que transforman a enerxía da auga nun
traballo útil para o benestar humano. Nos muíños, para facer virar a moa que fabricará a
fariña do pan que comemos. Nas aceas acontece a mesma cousa. Nos batáns ou mazos, ó
contrario que nos muíños fariñeiros, a roda move un grande mazo que baterá no ferro, pois
os mazos sitúanse nas forxas. Por último, os folóns empréganse para bater ou folear os
cobertores e outras pezas grosas tecidas en tear artesanal, ós que se lle quere dar
consistencia e textura do feltro.

Este potencial enerxético é tamén aproveitado con finalidade lúdica. En Galicia nenas e nenos
deixan sobre pequenas canles de auga rodicios de varas, de bugallos ou de xuncos, que dan
voltas sen parar; ou pequenos trebellos que a escala infantil a auga move facendo virar unha
hélice, erguendo un pequeno mazo ou batendo contra unha taboíña, coma se fose un tambor.

Mais non é só enerxía mecánica a que se pode obter da enerxía cinética da auga. Esta pódese
facer incidir contra unha turbina, que non é máis ca un rodicio construído para aproveitar co
maior rendemento posible a forza impulsiva da auga ou do vapor. Se a auga incide contra unha
turbina, e esta está conectada a un rotor electromagnético, a enerxía cinética da auga pódese
transformar en enerxía eléctrica.

Para que un rodicio, unha roda ou unha turbina xire, precisa unha certa masa de auga constante que
a faga virar. Mais ben se sabe que o caudal dos ríos non é sempre o mesmo. Por iso cómpre almacenar
a auga para ila liberando aos poucos, segundo a vaiamos necesitando para a transformación da súa
enerxía. Os encoros son, por tanto, inmensos almacéns da enerxía potencial da auga. Sen os encoros,
a enerxía potencial da auga libérase constante e irregularmente ao longo do ano, e a maior parte
dela quedaría sen aproveitar.

Non esquezamos que onde máis auga hai é no mar, e que a inmensa masa de auga salgada está en
constante movemento, manifestando a súa enerxía cinética nas correntes mariñas, nas mareas
e nos embates das ondas. Na nosa terra existen lugares onde se aproveita esta inmensa enerxía
para diversos usos, como é o caso do antigo muíño de mareas de Ortigueira, do que hoxe conservamos
aínda os restos; mais o seu desenvolvemento e rendemento está aínda nos inicios do que, sen dúbida,
será unha inmensa riqueza enerxética para os países que, coma o noso, están ubicados polo mar.

Salto Ángel

Esquema dun mazo



H O   CIVILIZACIÓN

Se alí onde cae unha pinga de auga pode nacer unha flor, aló onde hai unha fonte puido xurdir
un clan, unha tribo, unha civilización. Os asentamentos humanos sempre se deron ó pé da
auga: de ríos, de lagoas, de fontes, dos mares. Os avances culturais medraron dende que se
produciron asentamentos e os seres humanos se dedicaron á agricultura. E ben se sabe que
non hai agricultura se non hai auga. As primeiras civilizacións, isto é os grandes grupos humanos
organizados material, económica e socialmente, naceron pois naquelas zonas onde a auga era
abondosa. Estas primeiras grandes civilizacións, todas elas xirando arredor de grandes ríos,
foron a de Exipto e o río Nilo; a Mesopotamia, ou país entre os ríos Tigris e Éufrates; a da
India e o río Indo; e mais a da China, na rexión do Huang ou río Amarelo.

Hai xa 5.000 anos que comezou a agricultura nas beiras do río Nilo. Este río sofre ou, mellor dito,
goza de inundacións periódicas que orixinan unha lama fértil ó longo dunha estreita pero longa franxa.
Isto provoca que a ambas beiras do río exista unha rica terra agrícola no medio das zonas áridas e
desérticas que atravesan as súas augas. Ó pé deste río, que ademais é navegable —o que facilita
o transporte e o comercio—, nace hai 3.000 mil anos a civilización das pirámides.

Mais os asentamentos humanos e as grandes civilizacións non só naceron ou se situaron ás
beiras dos ríos, senón tamén á beira do mar, pois a navegación supuxo para case todas o máis
importante camiño para o intercambio e o comercio, así como para a descuberta e colonización
de novas terras. Os Gregos, que viviron sempre de cara ó mar, no primeiro milenio antes da nosa
era fixeron do Mediterráneo o berce da súa grandiosa civilización: a nosa cultura, a filosofía, as
artes, a ciencia e mesmo o noso deporte teñen as súas orixes no legado grego e no mar.

Grecia influíu de tal xeito nas civilizacións que o Imperio Romano bebeu, non só da súa auga,
conquistando as súas terras, senón da súa extraordinaria cultura. Así, Roma, inmersa tamén
entre as augas doces do río Tíber, ó redor do que nace a cidade, e as cálidas augas mediterráneas,
formou o seu imperio expandíndose por terra e por mar, mesmo ata atinxir o outro mar, o
noso Océano Atlántico onde outras civilizacións, como as dos celtas, quedaron absorbidas.
Décimo Xunio Bruto, foi un procónsul romano que nunha expedición expansiva chegou ás beiras
do río Limia, coñecido polos romanos como o Lethes ou río do esquecemento. Dicíase que quen
cruzaba este río esquecía toda a súa historia anterior, e mesmo o seu nome. Por iso os soldados
detiveron o seu avance, e non se atreveron a cruzalo, ata que o procónsul Bruto, facendo caso
omiso da lenda, atravesouno e para anular a crenza dos seus soldados foinos chamando un a
un... Disque así foi como os romanos se estableceron en Galicia.

Pero é máis, a auga non só foi decisiva para a consolidación e expansión das grandes civilizacións
do pasado, senón que segue sendo esencial na actualidade como medio de transporte. Os
seres humanos somos, pois, civilizados pola auga, mais esta tamén deu orixe a enfrontamentos
entre países e poboacións diferentes. E hoxe en día, non parece que a cousa vaia mudar. Dada
a preocupante situación actual de cambio climático, a auga cobra especial importancia, pois
a súa distribución alén de ser moi desigual nas diferentes zonas do planeta, semella que está
a mudar, polo que de non actuarmos de forma racional e civilizada, a auga pode ser orixe de
novos e quizais graves conflitos entre a Humanidade.

A auga non é de ninguén, pero ten de ser de todos. Non nos consideremos donos da auga,

senón apenas civilizados usuarios dela.

Dado o seu coñecemento da enxeñería hidráulica, os romanos foron capaces de levar as augas ás
súas cidades construíndo magníficos acuedutos, como o de Segovia, actualmente patrimonio da
Humanidade. Influíron tamén na necesidade de incluír o saneamento e a canalización das augas como
elemento básico para mellorar a deficiente hixiene nas urbes. Roma tivo a primeira rede de sanemaento.
Moito despois, en París, logo da Revolución Francesa, e un século máis tarde no Ferrol ilustrado, no
deseño da estrutura urbanística tívose en conta este elemento para mellorar a saúde da cidadanía.

E de Roma ata os nosos días non houbo imperio que non se expandise por mar ou seguindo as
grandes vías fluviais.  A auga na cultura árabe é tamén fundamental, abonda con achegarse a
calquera das súas obras, como a Alhambra de Granada, e ver o protagonismo deste elemento.
O baño nesta cultura é esencial e posúe un significado relixioso, xa que é necesario para efectuar
as oracións diarias ás que lles obriga a súa relixión, o que explica a proliferación que tiveron entre
a sociedade musulmana. Calcúlase que en Córdoba existiron no século X arredor duns 600 baños.

"Ningunha medida faría máis por reducir as enfermidades e salvar vidas nos países en desenvolvemento que faci l itar un acceso
xeral á auga potable e ós servizos de saneamento."

Kofi  Annan. Ex-Secretario Xeral da ONU - O  Informe do Mi lenio

Delta do río Nilo


